
QORAMOLLAR TRIXOFTIYA KASALLIGINI O’RGANILGANLIK DARAJASI  

 
Ernazarov D.A., Sultanmuratov O.M. 

Samarqand davlat veterinariya meditsinasi, chorvachilik va biotexnologiyalar universiteti  
Nukus filiali 

 
Kirish. Qoramollarning trixoftiya kasalligi (Trichophytosis bovum) - bu zamburug’li teri 

kasalligi bo’lib, Trichophyton verrucosum nomli dermatofit zamburug’lari tomonidan chaqiriladi. 
Kasallik asosan yosh hayvonlarda uchraydi va yuqori yuqumli xususiyatga ega. Trixoftiya zoonoz 
kasallik bo’lib, insonlarga ham yuqishi mumkin. Shu sababli u veterinariya va sog’liqni saqlash 
tizimi uchun muhim epidemiologik ahamiyatga ega. Kasallik nafaqat hayvonlarning sog’lig’iga, 
balki iqtisodiy ko’rsatkichlarga ham salbiy ta’sir ko’rsatadi, chunki trixoftiya bilan kasallangan 
hayvonlarda teri sifati, sut va go’sht mahsuldorligi pasayadi. 

Mavzuning dolzarbligi. Bugungi kunda qoramolchilik sanoatining intensiv rivojlanishi 
bilan bir qatorda, hayvonlarda yuqumli kasalliklar, xususan, zamburug’li teri kasalliklari keng 
tarqalmoqda. Trixoftiya shular orasida eng ko’p uchraydigan dermatomikozlardan biri 
hisoblanadi. O’zbekiston Respublikasi, Rossiya Federatsiyasi, Germaniya, AQSh, Hindiston, 
Xitoy va boshqa mamlakatlarda olib borilgan tadqiqotlar shuni ko’rsatadiki, trixoftiya har yili 
qoramol orasida 10–30 % uchraydi. Kasallikning keng tarqalishiga asosan gigiyenik sharoitlarning 
yomonligi, yosh hayvonlarning immunitet pastligi va infeksiya tashuvchilarning mavjudligi sabab 
bo’ladi. Shu boisdan kasallikni tashxislash, nazorat qilish va profilaktika choralarini 
takomillashtirish dolzarb ilmiy muammo bo’lib qolmoqda. 

Trixoftiya kaslligini o’rganilganlik darajasi. Trixoftiya kasalligi bo’yicha ilk ilmiy 
izlanishlar XIX asr oxiri va XX asr boshlarida Yevropada olib borilgan. 1844-yilda nemis olimi 

David Gruby tomonidan Trichophyton turidagi zamburug’lar kashf etilgan. Keyinchalik 
Sabouraud (1892) dermatofitlarning turlari va ularning morfologik xususiyatlarini batafsil 
tavsiflab bergan [10]. XX asr davomida ko’plab tadqiqotchilar Rippon (1988)., Rebell va Taplin 
(1970) tomonidan trixoftiyaning etiologiyasi, patogenez va tashxislash usullari keng o’rganilgan. 

Veterinariya sohasida esa A.A. Anisimov (1998) [2]., N.I. Vinogradov (2003)., R.B. 
Xabibullin (2012)., R.W. Ainsworth (1971)., A. Chermette (2008).,  kabi olimlarning ilmiy ishlari 
e’tiborga molik. Ular trixoftiyaning epizootologik tarqalishini, kasallik manbalari va tarqalish 
mexanizmlarini o’rganganlar.  

So’nggi yillarda molekulyar biologiya va genetik tahlil metodlarining rivojlanishi 
natijasida kasallikni aniqlashda PCR, DNA va ELISA asosidagi diagnostik vositalar keng joriy 
etilmoqda. Xususan, Kano et al. (2013).,  va Kupsch et al. (2019)  tomonidan olib borilgan 
tadqiqotlarda Trichophyton verrucosum genetik markerlari aniqlanib, kasallikning tur 
xususiyatlariga asoslangan tashxislash usullari ishlab chiqilgan. O’zbekiston va Markaziy Osiyo 
olimlari orasida S. Jo’rayev, O. Mamatqulov, N. Sh. Raximov va boshqalar tomonidan 
qoramollarda trixoftiyaning klinik belgilari (1-rasm), tashxislash va emlash choralariga oid ilmiy 
ishlar olib borilgan. Ularning tadqiqotlari natijasida mahalliy sharoitga moslashtirilgan ‘Trivak-T’ 
vaksinasining samaradorligi isbotlangan. Shuningdek, veterinariya muassasalarida trixoftiyani 
erta aniqlash uchun mikroskopik, mikologik ekish va molekulyar tahlillar kombinatsiyasidan 
foydalanish taklif etilgan. 

 
1-rasm. Qoramollar trixoftiya kasalligini kilinik belgilari. 

 
Xulosa. Qoramollarda trixoftiya kasalligi bo’yicha olib borilgan xalqaro va mahalliy ilmiy 

izlanishlar kasallikning etiologiyasi, patogenezi, epizootologiyasi va tashxislash metodlarini 
chuqur o’rganishga yo’naltirilgan. Biroq, kasallikning global nazoratini ta’minlash uchun hali ham 
yangi avlod vaksinalar, genetik asoslangan diagnostik usullar va bioxavfsizlik choralarini 
kuchaytirish zarur. Kelajakda xalqaro ilmiy hamkorlik orqali trixoftiyaga qarshi universal 
profilaktika tizimini ishlab chiqish muhim ahamiyatga ega. Veterinariya sohasida raqamli 
monitoring va laborator tahlil texnologiyalarini joriy etish bu yo’nalishda yangi imkoniyatlar 
ochadi. 

